
Socrate e la politica  

 
Ἐγὼ γάρ, ὦ ἄνδρες ᾿Αθηναῖοι, ἄλλην µὲν ἀρχὴν οὐδεµίαν πώποτε ἦρξα ἐν τῇ πόλει, 
ἐβούλευσα δέ· καὶ ἔτυχεν ἡµῶν ἡ φυλὴ Ἀντιοχὶς πρυτανεύουσα ὅτε ὑµεῖς τοὺς δέκα 
στρατηγοὺς τοὺς οὐκ ἀνελοµένους τοὺς ἐκ τῆς ναυµαχίας ἐβουλεύσασθε ἁθρόους κρίνειν, 
παρανόµως, ὡς ἐν τῷ ὑστέρῳ χρόνῳ πᾶσιν ὑµῖν ἔδοξεν. Τότ’ ἐγὼ µόνος τῶν πρυτάνεων 
ἠναντιώθην ὑµῖν µηδὲν ποιεῖν παρὰ τοὺς νόµους καὶ ἐναντία ἐψηφισάµην· καὶ ἑτοίµων 
ὄντων ἐνδεικνύναι µε καὶ ἀπάγειν τῶν ῥητόρων, καὶ ὑµῶν κελευόντων καὶ βοώντων, µετὰ 
τοῦ νόµου καὶ τοῦ δικαίου ᾤµην µᾶλλόν µε δεῖν διακινδυνεύειν ἢ µεθ’ ὑµῶν γενέσθαι µὴ 
δίκαια βουλευοµένων, φοβηθέντα δεσµὸν ἢ θάνατον. Καὶ ταῦτα µὲν ἦν ἔτι 
δηµοκρατουµένης τῆς πόλεως· ἐπειδὴ δὲ ὀλιγαρχία ἐγένετο, οἱ τριάκοντα αὖ 
µεταπεµψάµενοί µε πέµπτον αὐτὸν εἰς τὴν θόλον προσέταξαν ἀγαγεῖν ἐκ Σαλαµῖνος 
Λέοντα τὸν Σαλαµίνιον ἵνα ἀποθάνοι· οἷα δὴ καὶ ἄλλοις ἐκεῖνοι πολλοῖς πολλὰ 
προσέταττον, βουλόµενοι ὡς πλείστους ἀναπλῆσαι αἰτιῶν. Τότε µέντοι ἐγὼ οὐ λόγῳ ἀλλ’ 
ἔργῳ αὖ ἐνεδειξάµην ὅτι ἐµοὶ θανάτου µὲν µέλει, εἰ µὴ ἀγροικότερον ἦν εἰπεῖν, οὐδ’ 
ὁτιοῦν, τοῦ δὲ µηδὲν ἄδικον µηδ’ ἀνόσιον ἐργάζεσθαι, τούτου δὲ τὸ πᾶν µέλει. Ἐµὲ γὰρ 
ἐκείνη ἡ ἀρχὴ οὐκ ἐξέπληξεν, οὕτως ἰσχυρὰ οὖσα, ὥστε ἄδικόν τι ἐργάσασθαι, ἀλλ’ 
ἐπειδὴ ἐκ τῆς θόλου ἐξήλθοµεν, οἱ µὲν τέτταρες ᾤχοντο εἰς Σαλαµῖνα καὶ ἤγαγον Λέοντα, 
ἐγὼ δὲ ᾠχόµην ἀπιὼν οἴκαδε.  

_______________________  
Durata massima della prova: 4 ore.  
È consentito soltanto l’uso del dizionario di greco.  
Non è consentito lasciare l’Istituto prima che siano trascorse 3 ore dalla dettatura del tema. 


